Маҳаллий йўналишларда йўловчи ташишни 
ривожлантиришнинг янги босқичи

Ўзбекистон Республикаси Президентининг 2025 йил 27 декабрдаги “2030 йилга қадар темир йўл транспортида маҳаллий йўналишларда йўловчи ташиш кўрсаткичларини ошириш чора-тадбирлари тўғрисида”ги ПҚ-391-сон қарори мамлакатимизда темир йўл транспортини янада ривожлантириш, аҳолига кўрсатилаётган транспорт хизматлари сифатини ошириш ҳамда йўловчи ташиш ҳажмларини кўпайтиришга қаратилган муҳим дастурий ҳужжат ҳисобланади.
Қарорнинг асосий мақсади 2030 йилга қадар маҳаллий йўналишларда темир йўл транспорти орқали ташилаётган йўловчилар сонини йиллик 10,5 миллион нафардан 23,5 миллион нафарга етказиш, шунингдек электропоездлар қатнови ташкил этилган йўналишлар сонини 40 тадан 53 тагача оширишдан иборат. Бу эса аҳолининг хавфсиз, тезкор ва қулай транспорт хизматларига бўлган эҳтиёжини қондириш, ҳудудларнинг транспорт жиҳатдан ўзаро боғлиқлигини мустаҳкамлаш ҳамда темир йўл транспортининг мамлакат иқтисодиётидаги ўрнини янада кучайтиришга хизмат қилади.
Мазкур мақсадларга эришиш учун қарорда 2026–2030 йилларда йўловчи ташиш инфратузилмасини модернизация қилиш, ҳаракат таркибини янгилаш ва хизмат кўрсатиш сифатини ошириш бўйича кенг қамровли чора-тадбирлар белгиланган. Хусусан, ушбу даврда 6 та юқори тезликда ҳаракатланувчи электропоезд, 8 та тезюрар электропоезд, 20 та замонавий шаҳар атрофи электропоезди, 200 та йўловчи вагони ҳамда 50 та локомотив харид қилиниши режалаштирилган.
Қарор ижросини таъминлаш мақсадида “Ўзбекистон темир йўллари” АЖ томонидан ҳаракат таркибини янгилаш ва йўловчиларга кўрсатилаётган хизматлар сифатини ошириш бўйича амалий ишлар бошлаб юборилди.
Хусусан, “Ўзбекистон темир йўллари” АЖ ҳамда Жанубий Кореянинг “Hyundai Rotem” компанияси ўртасида 2024 йил 14 июнь куни 6 та юқори тезликда ҳаракатланувчи электропоездларни харид қилиш бўйича PIU-09-сонли шартнома имзоланган. Мазкур лойиҳа ПҚ-391-сон қарорда белгиланган вазифаларнинг амалий ижроси ҳисобланиб, ҳаракат таркибини янгилаш дастурининг муҳим қисми саналади.

Шартнома доирасида жорий йилнинг 29 январь ва 19 апрель кунлари “Жалолиддин Мангуберди” номли 2 та замонавий юқори тезликда ҳаракатланувчи электропоезд Тошкент шаҳрига етказиб берилди. Ушбу электропоездлар замонавий техник ечимлар, юқори даражадаги хавфсизлик тизимлари, энергия тежамкор технологиялар ҳамда йўловчилар учун юқори даражадаги қулайликлар билан жиҳозланган.
Электропоездларни эксплуатацияга тайёрлаш мақсадида зарур техник ва динамик синов ишлари амалга оширилди. Хусусан, биринчи электропоезднинг динамик синовлари муваффақиятли якунланиб, унинг техник параметрлари ҳамда ҳаракат хавфсизлиги кўрсаткичлари белгиланган талабларга тўлиқ мувофиқлиги тасдиқланди.
Натижада 2026 йил 5 май куни “Тошкент – Хива” йўналишида янги юқори тезликда ҳаракатланувчи электропоезднинг биринчи қатнови амалга оширилди. Мазкур қатнов мамлакатимиз темир йўл транспортини модернизация қилиш ва аҳолига кўрсатилаётган хизматлар сифатини ошириш йўлидаги муҳим қадамлардан бири бўлди.
ПҚ-391-сон қарор доирасида келгуси йилларда ҳаракат таркибини янада янгилаш, поездлар қатновлари сонини кўпайтириш, янги йўналишларни ташкил этиш, вокзаллар инфратузилмасини такомиллаштириш ва рақамли хизматларни кенгайтириш бўйича ишлар изчил давом эттирилади.
Шунингдек, маҳаллий йўналишларда аҳолига кўрсатилаётган хизматлар сифатини янада яхшилаш, йўловчилар учун қулай шарт-шароитлар яратиш ҳамда темир йўл транспортининг жозибадорлигини ошириш бўйича қатор чора-тадбирлар амалга оширилиши назарда тутилган.
Бугунги кунда “Ўзбекистон темир йўллари” АЖ томонидан қарорда белгиланган вазифаларнинг ижросини таъминлаш бўйича тизимли ишлар олиб борилмоқда. Мазкур чора-тадбирлар натижасида маҳаллий йўналишларда йўловчи ташиш ҳажмлари ортиши, транспорт хизматлари сифати янада яхшиланиши ҳамда мамлакатнинг транспорт-логистика салоҳияти мустаҳкамланиши кутилмоқда.
ПҚ-391-сон қарорнинг амалий ижроси аҳолининг темир йўл транспортидан фойдаланиш имкониятларини кенгайтириш, ички туризмни ривожлантириш, ҳудудларнинг ўзаро транспорт боғлиқлигини кучайтириш ҳамда мамлакатимиз темир йўл тармоғини замонавий босқичга олиб чиқишга хизмат қилади.
